
Efni: Umsögn stjórnar SSNV um Fjármálaáætlun 2027-2031. 

Stjórn Samtaka sveitarfélaga á Norðurlandi vestra (SSNV) vill leggja áherslu á mikilvægi 

þess að tryggja stöðuga og fyrirsjáanlega fjármögnun þeirra verkefna sem snúa að 

sóknaráætlunum landshlutanna og atvinnuráðgjöf. Að óbreyttu falla niður þau tímabundnu 

viðbótarframlög sem Alþingi hefur á undanförnum árum samþykkt til að styrkja þessa 

starfsemi. Að mati stjórnar SSNV er óheppilegt að lykilverkefni í byggða- og atvinnuþróun 

byggi að stórum hluta á einskiptisframlögum sem skapa óvissu um rekstrargrundvöll, 

torvelda markvissri langtímauppbyggingu og draga úr stöðugleika í þjónustu við fyrirtæki, 

frumkvöðla og sveitarfélög. Stjórn SSNV hvetur því til þess að framlög til þessara málaflokka 

verði gerð varanleg og fest með skýrari hætti í fjármálaáætlun ríkisins. 

Jafnframt vill stjórn SSNV undirstrika það mikilvæga hlutverk sem landshlutasamtök 

sveitarfélaga gegna í atvinnuþróun, nýsköpun og byggðamálum um land allt. Með starfsemi 

sinni og staðsetningu víðs vegar um landið búa landshlutasamtökin yfir sterkri þekkingu á 

aðstæðum og þörfum í sínu nærumhverfi. Sú nálægð við íbúa, atvinnulíf og sveitarfélög 

skapar verðmætar forsendur til að styðja við nýsköpun, fylgja verkefnum eftir og tryggja að 

opinber stuðningsúrræði nýtist með skilvirkum hætti þar sem þau skipta mestu máli. Að mati 

stjórnar SSNV mætti fjármálaáætlunin endurspegla þetta hlutverk betur og leggja ríkari 

áherslu á uppbyggingu dreifðrar, staðbundinnar þjónustu sem styður við atvinnuþróun og 

eflingu byggða um allt land. 

Stjórn SSNV vill koma á framfæri áhyggjum vegna þeirrar breytingar sem fram kemur í 

fjármálaáætlun um niðurfellingu á 100 m.kr. tímabundnu framlagi til Flugþróunarsjóðs sem 

veitt var í fjárlögum 2026 til eins árs. 

Stjórn SSNV telur að áframhaldandi stuðningur við Flugþróunarsjóð sé afar mikilvægur fyrir 

uppbyggingu ferðaþjónustu á landsbyggðinni og sérstaklega á Norðurlandi, þar sem 

alþjóðaflug um Akureyrarflugvöll gegnir sífellt stærra hlutverki í að dreifa ferðamönnum um 

landið og styrkja heilsársferðaþjónustu utan höfuðborgarsvæðisins. 

Norðurland vestra nýtur í auknum mæli áhrifa af þeirri þróun sem orðið hefur með eflingu 

Akureyrarflugvallar sem alþjóðaflugvallar. Betri tengingar við erlenda markaði skapa aukin 

tækifæri fyrir ferðaþjónustufyrirtæki á svæðinu, lengja ferðatímabil, stuðla að aukinni 

verðmætasköpun og styrkja atvinnulíf í dreifðum byggðum. Fyrir svæði eins og Norðurland 

vestra hefur þessi þróun mikið vægi. 

Í fjármálaáætluninni er jafnframt lögð áhersla á dreifingu ferðamanna um landið og aukið 

vægi annarra fluggátta en Keflavíkurflugvallar. Stjórn SSNV telur því mikilvægt að 

fjármögnun ríkisins styðji við þau markmið með skýrum hætti. Niðurfelling framlags til 

Flugþróunarsjóðs sendir að mati samtakanna misvísandi skilaboð um vilja stjórnvalda til að 

styðja við áframhaldandi uppbyggingu millilandaflugs um Akureyri. 

Stjórn SSNV hvetur því Alþingi til að endurskoða þessa breytingu og tryggja áframhaldandi 

fjármögnun Flugþróunarsjóðs þannig að hægt verði að halda áfram þeirri jákvæðu þróun 

sem átt hefur sér stað í alþjóðaflugi um Akureyri og þeim mikilvægu áhrifum sem hún hefur á 

ferðaþjónustu og byggðaþróun á Norðurlandi öllu. 

